ইবছেনৰ ৱাইল্ড ডাকৰ অনুবাদ বনহংসীঃ এক অধ্যয়ন
ভাস্বতী বৰুৱা

সংক্ষিপ্তসাৰঃ
সাহিত্যৰ এক অন্যতম উপাদান হৈছে নাটক৷ নাটকক যৌগিক কলা বুলি কোৱা হয় কাৰণ নাটক এখন পাঠ কৰাৰ লগতে শ্ৰব্য আৰু অভিনয়ৰ জৰিয়তে দৃশ্য মাধ্যমেৰেহে পূৰ্ণতা লাভ কৰে৷  অভিনয়ৰ জৰিয়তে পৰিৱেশন কৰা হয় বাবে নাটকক পৰিৱেশ্য কলা বুলিও ক’ব পাৰি৷ সময়ৰ পৰিৱৰ্তনৰ লগে লগে সাহিত্য তথা নাটকৰ বিষয়বস্তু, কলা-কৌশলৰো পৰিৱৰ্তন হৈ আহিছে৷ নাট্যকাৰসকলে নাটকৰ মাধ্যমেৰে নতুন নতুন চিন্তা চৰ্চাৰে নতুন দৃষ্টিভংগীৰ সূচনা কৰিছে৷ দ্বিতীয় বিশ্বযুদ্ধৰ পৰৱৰ্তী সময়ত ৰোমাণ্টিক নাটকৰ গতানুগতিক চিন্তাৰ পৰিৱৰ্তে নাট্যকাৰসকলে বাস্তৱধৰ্মী নাটকক আকোঁৱালী লয়৷ শ্বেইক্সপীয়েৰৰ ৰোমাণ্টিক নাট্য-ৰীতিৰ পৰিৱৰ্তে ইবচেনে নাটকৰ মাধ্যমেৰে মানুহৰ অৱচেতন মনৰ কথা ব্যক্ত কৰিলে৷ প্ৰথমাৱস্থাত ইবচেনে সমাজত প্ৰচলিত অন্যায় অবিচাৰসমূহক উপদেশধৰ্মী আৰু সংস্কাৰকামী নাটক ৰচনাৰে প্ৰকাশ কৰে৷ এনে দুখন নাটক হৈছে– এ ডল্‌ছ হাউছ আৰু এন এনিমি অব দ্য পিপল অন্যতম৷ এ ডল্‌চ হাউছ নাটকখনে সেই সময়ত নাৰী মুক্তিকলৈ আন্দোলনৰ সৃষ্টি কৰিছিল, একেদৰে এনিমি অব দ্য পিপল নাটকত এজন আদৰ্শবাদী ব্যক্তি আৰু সমাজৰ মাজত মতানৈক্যৰ সৃষ্টি হৈছে৷ আনহাতে পৰৱৰ্তী সময়ত নাটকত উমৈহতীয়া সামাজিক সমস্যা নিক্ষিপ্ত নকৰি গাইগুটীয়া চৰিত্ৰ বিশেষৰ ওপৰতহে গুৰুত্ব দিয়ে৷ ওৱাইল্ড ডাক, ঘোষ্ট  ইত্যাদি নাটকৰ মাধ্যমেৰে ব্যক্তিমনৰ কিছুমান ক্ৰিয়া-প্ৰতিক্ৰিয়াক নাটকৰ মাধ্যমেৰে প্ৰকাশ কৰিবলৈ আৰম্ভ কৰে৷ এই আলোচনাত ইবচেনৰ  ওৱাইল্ড ডাক নাটকৰ অসমীয়া অনুবাদ সম্পৰ্কে অধ্যয়ন আগবঢ়োৱা হৈছে। 

